
Ammasumik sulianut immikkoortiterineq ammasumik suliariumannittussarsiussisarnerni 
salliutinneqartarnissaat taamaalillunilu suliffiit sungiusarfiusut sapinngisamik

qulakkeerneqarnissaat pillugit sanaartornermi neqerooruteqartitsisarneq pillugu Inatsisartut 
inatsisaat nr. 11, 2. december 2009-meersup UKA 2012-imut allanngortinneqarnissaanik 

Naalakkersuisut suliaqaqqullugit peqquneqarnissaannik Inatsisartut aalajangiiffigisassaattut 
siunnersuut.

(Inatsisartunut ilaasortaq Knud Fleischer, Kattusseqatigiit Partiiat)

pillugu
Sanaartornermut Avatangiisinullu ataatsimiititaliap isumaliutissiissutaa.

Siunnersuutip aappassaaneerneqarnerani saqqummiunneqartoq.

Ataatsimiititaliap suliarinninnerani ilaasortat uku kingullermik peqataapput:

Inatsisartunut ilaasortaq Naaja Nathanielsen, Inuit Ataqatigiit, Siulittaasoq
Inatsisartunut ilaasortaq Justus Hansen, Demokraterne, Siulittaasup tullia
Inatsisartunut ilaasortaq Storm Ludvigsen, Inuit Ataqatigiit
Inatsisartunut ilaasortaq Knud Fleischer, Kattusseqatigiit Partiiat
Inatsisartunut ilaasortaq Malik Berthelsen, Siumut
Inatsisartunut ilaasortaq Anders Olsen, Siumut
Inatsisartunut ilaasortaq Kim Kielsen, Siumut

Ulloq 17. marts 2011 UKA 2011-mi siullermeerneqarnerata kingorna Ataatsimiititaliap siunnersuut 
misissorpaa.

Siunnersuutip imaa aamma siunertaa
Siunnersuutip  kingunerissavaa  Sanaartornermi  neqerooruteqartitsisarneq  pillugu  Inatsisartut 
inatsisaata  nr.  11,  2.  december  2009-meersup  allanngortinnera,  taamaalilluni  pisortanit 
suliarinnittussarsiussisarnerni  sulianut  immikkoortiterineq  salliutinneqalissalluni.  Salliutitsinerup 
kingunerisaanik  siunnersuummi  siunertaavoq  suliffiit  sungiusarfiusut  annertunerusumik 
pissarsiarineqarsinnaanerisa qulakkeernissaa. Taamaalilluni siunnersuuteqartup nalilerpaa taamatut 
salliutitsinermi  sualummik  nunaqavissut  suliffeqarfiinut  minnerusunut  aningaasatigut 
atugassarititaasut  pitsanngoriassasut,  salliutitsinermi  suliffeqarfiit 
unammillersinnaanerulersammata.  Peqatigitillugu  siunnersuuteqartoq  isumaqarpoq  najukkami 
suliffeqarfiit  minnerusut  ilinniartunik  atorfinitsinissamut  isiginninniarnerusartut,  kiisalu  suliffiit 
sungiusarfiusut amerlinissaannut siunnersuut kinguneqassasoq.     

Inatsisartuni siunnersuutip siullermeerneqarnera

Partiit akornanni siunnersuutip tunuliaqutarisai tamanit isumaqataaffigineqarput. Partiit tamarmik 
suliffiit  sungiusarfiusut  annertunerusumik  pissarsiarineqarsinnaanerisa  qulakkeerneqarnissaata 
pingaaruteqassusia isumaqatigiivaat, kiisalu nunaqavissut suliffeqarfiisa suliarinnittussarsiuinernut 
tamanut piviusumik annertunerusumik neqerooruteqartarsinnaanissaat isumaqatigivaat.

Ataatsimiititaliap siunnersuummik suliarinninnera
Siunnersuummi matumani pitsaasumik silatusaartumillu siunertaqartoqarneranik Ataatsimiititaliap 
Naalakkersuisut  isumaqatigilluinnarpaat.  Suliffiit  sungiusarfiusut  aamma  ilinniartutut  inissat 
annertunerusumik  pissarsiarisinnaanerisa  isiginiarneqarnerat  Ataatsimiititaliap 
pingaaruteqarluinnartuusutut isumaqarfigaa. 

Taamaattorli  neqerooruteqartarneq  pillugu  inatsisip  allanngortinneratigut  aamma  sulianik 
immikkoortiterinerup  salliutinneqarneratigut  aalajangiiffigisassatut  siunnersuummi  siunertaq 
anguneqarsinnaanersoq Ataatsimiititaliami amerlanerussuteqartut qularaat. 

Ataatsimiititaliaq  isumaqarpoq  pineqartumi  allatigut  tigussaasumik  iliuuseqarnikkut 
aalajangiiffigisassatut  siunnersuummi  siunertaq  anguneqarsinnaanersoq  qulaajassallugu 
pisariaqartoq,  peqatigitillugulu  sanaartornermik  suliassanut  aalajangersimasunut  atatillugu 
neqerooruteqartarnermut  suliarinnittussarsiusisarnermullu  naleqqulluarnerpaat  toqqarnissaannut 
eqaannerpaamik periarfissat ammatillugit. 

Siullermeerinninnermi Ineqarnermut, Attaveqarnermut Angallannermullu Naalakkersuisup 
oqaatigaa maannakkut sanaartugassanik pisortanit tapiiffigineqartunik neqeroortitsinermi 
inuiaqatigiit aningaasaqarnerannik nukittorsaanissaq soqutigalugu suliniuteqartoqartoq kiisalu ukioq 
manna kingusinnerusukkut tamanna pillugu tigussaasumik siunnersuummik 
saqqummiussisoqassasoq naatsorsuutigineqarluni.

Apeqqut:
Siunnersuutip  suliarineqarnerani  siunnersuut  neriorsuutigineqartoq  siuliani  taasaq  pillugu 
Ineqarnermut,  Attaveqarnermut  Angallannermullu  Naalakkersuisup  nassuiaateqarnissaanik 
Ataatsimiititaliap  qinnuigaa.  Apeqqut  akissullu  isumaliutissiissummut  uunga  ilanngussaq  1-itut 
ilanngunneqarpoq.  Naalakkersuisumit  akissummi  takuneqarsinnaavoq  pineqartoq  tassaasoq 
Sanaartornermi neqerooruteqartitsisarneq pillugu Inatsisartut inatsisaata allanngortinneqarnissaanut 
siunnersuut (neqerooruteqartitsisarnermik inatsit). Inatsimmi piginnaatitsissummik aalajangersagaq 
ilanngunneqassaaq,  sanaartugassanik  neqerooruteqartitsinermi  inuiaqatigiit  aningaasaqarnerannut 
soqutigisanik  neqerooruteqartut  ilanngussisarnissaat  pillugu  piumasaqaatinik  erseqqinnerusunik 
Naalakkersuisut  nalunaarummi  aalajangersaasinnaatilerlugit. (Siunnersuut  UKA2011-imut 
UKA2011/100-mi ullormut oqaluuserisassani saqqummiunneqarpoq).

Siunnersuummi siunertamut atatillugu Naalakkersuisunit akissummi ima saqqummiussisoqarpoq:   
“Pisortat  neqeroortitsisuusut  allallu  neqeroortitsisuusut  neqerooruteqartitsisarneq  pillugu  
inatsimmi  ilaatinneqartut  suliakkiisoqartillugu  akigititaasoq  kisiat  isiginiarnagu  inuiaqatigiit  
aningaasaqarnerannut  tunngasunik  ilanngussisarnissaasa  pinngitsoorani  
pinerusalersinneqarnissaa siunertaavoq.
Neqeroortitsisussaq assersuutigalugu neqeroortitsinermut najoqqutassiamini suliassap pineqartup  
ingerlanneqarnerani  ilinniartunik (amerlanerpaanik)  atorfinitsitsinissaq pillugu piumasaqaatinik  
unammilleqatigiinnertut  ittunik  piumasaqarsinnaavoq.  Taamaaliornikkut  neqerooruteqartut  
suliffeqarfiutiminni  ilinniartoqartarnissaat  siuarsarneqarsinnaavoq,  taamaalilluni  amerlanerusut  
sanaartornermut tunngasuni ilinniartinneqartalersinnaallutik.”
 
Siuliani  allassimasut  kiisalu  UKA2011/100-mut  nassuiaatit  tunuliaqutaralugit  Ataatsimiititaliap 
takusinnaavaa,  neqerooruteqartitsisarnermik  inatsisip  taamatut  allanngortinnerani  ilinniartunik 
atorfinitsitsineq  sanaartornermi  neqeroortitsinermi  unammilliutinngortinneqarnissaa 
periarfissanngussasoq,  taamaaliornikkullu  ilinniarfinnik  suliffinnilu  sungiusarfinnik 
annertunerusumik pilersitsinnaasoqalissasoq.  
Ataatsimiititaliap  aamma  maluginiarpaa  pisortat  neqeroortitsisuusut  allallu  neqeroortitsisuusut 
neqerooruteqartitsisarneq pillugu inatsimmi ilaatinneqartut suliakkiisoqartillugu akigititaasoq kisiat 
isiginiarnagu  inuiaqatigiit  aningaasaqarnerannut  tunngasunik  ilanngussisarnissaat  aamma 
nunaqavissut  suliffeqarfii  suliarinnittussarsiukkanut  neqeroornissamut  annertunerusumik 
periarfissaqalissammata.

Siunnersuutip aningaasaqarnikkut allaffissornikkullu sunniutissai 
Ataatsimiititaliaq  isumaqarpoq  aalajangiiffigisassatut  siunnersuutip  aningaasaqarnikkut 
allaffissornikkullu  sunniutissai  eqqorluartumik  tamakkiisumillu  allaaserineqarsimasut. 
Ataatsimiititaliap  siunnersuuteqartoq  isumaqatigilluinnarpaa  pisortat  sanaartugassaannik 
allaffissornikkut  aqutsineq  teknikkikkut  inatsisilerinikkullu  pisariunerulissasoq,  taamaalillunilu 
aqunneqarnera akisunerulissasoq. 

Ataatsimiititaliap inassuteqaatai

Ataatsimiititaliami amerlanerussuteqartut  Inuit Ataqatigiinnit,  Demokratinit aamma Siumumit 
sinniisut siunnersuut pillugu ima oqaaseqassapput:
Ataatsimiititaliami  amerlanerussuteqartut  isumaqarput  pisortat  neqeroortitsisarnerannut  atatillugu 
sulianut immikkoortiterilluni suliariumannittussarsiussisarnerit  salliutinneqarniarnerannut inatsisip 
allanngortinnissaa  tunngavissaqanngitsoq.  Taamaalilluni  sanaartornissamut  suliniut 
aalajangersimasoq  apeqqutaatillugu  neqeroortitsisarnermi  suliarinnittussarsiussisarneq 
piukkunnarnerpaaq  toqqarsinnaaqqullugu  Ataatsimiititaliami  amerlanerussuteqartut  kissaatigaat 
inatsimmi  eqaatsumik  periarfissat  attatiinnarneqassasut.  Taamaalilluni  Ataatsimiititaliami 

amerlanerussuteqartut  maluginiarpaat  neqeroortitsisarnermi  inatsisikkut  sulianut 
immikkoortiterillugu  suliarinnittussarsioriaatsip  atornissaanut  neqeroortut  annertuumik 
periarfissaqareersut.     
Ataatsimiititaliami  amerlanerussuteqartut  siunnersuummi  siunniunneqartuni  tunuliaqutaasut 
ajunngitsutut  isumaqarfigaat.  Taamaattorli  Ataatsimiititaliami  amerlanerussuteqartut  qularnartutut 
isumaqarfigaat  sulianut  immikkoortiterisarnerit  sungiusarluni  suliffinnik  amerlanerusunik 
pilersitsinissamik kinguneqassasut. Ataatsimiititaliami amerlanerussuteqartut aalajangiiffigisassatut 
siunnersuutip  uuma  Ataatsimiititaliamit  suliarineqarneranut  atatillugu  UKA2011/100 
(neqerooruteqartitsisarnermik inatsisip  allanngortinneqarnera)  Inatsisartunit maluginiarneqassasoq 
innersuussutigissavaat.  Allannguutissatut  inatsisikkut  ilaatigut  siunniunneqarpoq  sanaartornermut 
suliaqarfinni  ilinniarfiusunik  aamma  sungiusarluni  suliffinnik  amerlanerusunik  pilersitsinissamut 
pitsaanerusumik  kajumissaarutinik  pilersitsinissaq.  Ataatsimiititaliami  amerlanerussuteqartut 
isumaqarput  Naalakkersuisut  UKA2011/100-mik  saqqummiussinermikkut  aalajangiiffigisassatut 
siunnersuummi tunngaviusumik siunniunneqartut annertuumik naaperiaraat.   

Ataatsimiititaliami ikinnerussuteqarluni Kattusseqatigiit Partiianit sinniisoq siunnersuut pillugu 
ima oqaaseqassaaq: 

“Ataatsimiititaliami ikinnerussuteqartut isumaqarput siunnersuutip akuerineqarneratigut sualummik 
mesterinut  assassorlutik  suliaqartunut  minnerusunik  suliffiutillinnut  aningaasatigut 
atugassarititaasut  pitsanngoriarnissaannik  kinguneqassasoq.  Ikinnerussuteqartut  isumaqarputtaaq 
sulianik immikkoortiterisarnerup salliutinneqarneratigut sungiusarluni suliffinnik amerlanerusunik 
pilersitsisoqassasoq.  

Kattusseqatigiit  Partiiani  ikinnerussuteqarluni  oqaaseqarnissatsinnut  soorunami  siunnersuutitta 
illersorneqarnissaa  pingaartikkatsigu  matumuuna  erseqqissarparput,  minnerunngitsumik  aamma 
naalakkersuisooqatigiinnissamik  isumaqatigiissutitsinni  aamma  imannak  allaqqasoqarmat:  ” 
innuttaasunut  tamanut  annertusaavigineqassaaq,  nunaqavissut  suliffeqarfii  atorlugit  inissiat 
amerlanerusut  sananeqartariaqarlutik,  taakkulu  aammasumik  sulianut  assigiinngitsunut 
immikkoortiterineq (fagentrepriser) tunngavigalugu suliariumannittussarsiuunneqartassallutik”.

Tamanna tunngavigalugu  ataatsimiititaliami amerlanerussuteqartut siuliani taaneqartut siunnersuut 
itigartinneqassasoq inassutigaat. 

Tamanna  tunngavigalugu ataatsimiititaliami  ikinnerussuteqartup  siuliani  taaneqartup siunnersuut 
akuerineqassasoq inassutigaa.

Taamatut  oqaaseqarluni  isumaliutissiissummilu  allassimasutut  paasinnilluni  Ataatsimiititaliap 
siunnersuut aappassaaniigassanngortippaa. 

Naaja Nathanielsen, 
Siulittaasoq

Malik Berthelsen Justus Hansen

Anders Olsen Storm Ludvigsen

Kim Kielsen Knud Fleischer

Ilanngussaq 1


 


Ineqarnermut, Attaveqarnermut Angallannermullu Naalakkersuisoq
Medlem af Naalakkersuisut for Boliger, Infrastruktur og Trafik


Naalakkersuisut Siulittaasuata tullia


Viceformand af Naalakkersuisut


Attaveqaqatigiinnermut Ineqarnermullu Ataatsimiititaliaq 
/ maani


 


Ammasumik  sulianut  immikkoortiterineq  ammasumik 
suliariumannittuussarsiussisarnerni  salliutinneqartarnissaat  taamaalillunilu 
suliffiit  sungiusarfiusut  sapinngisamik  qulakkeerneqarnissaat  pillugit 
sanaartornermi neqerooruteqartitsisarneq pillugu Inatsisartut inatsisaat nr. 11, 2. 
december  2009-meersup  UKA  2012-imut  allanngortinneqarnissaanik 
Naalakkersuisut  suliaqaqqullugit  peqquneqarnissaannik  Inatsisartut 
aalajangiiffigisassaattut siunnersuut pillugu apeqqutit. 


Apeqqummut imaattumut Naalakkersuisut sinnerlugit qujavunga:


Apeqqut:
Naalakkersuisut siunnersuummut akissutaanni ima allassimavoq: 


Maannakkut  Naalakkersuisut  pisortat  sanaartugassaannik  
sanaartugassanilluunniit  pisortanit  tapiiffigineqartunik  
neqeroortitsinermi  inuiaqatigiit  aningaasaqarnerannik  
nukittorsaanissaq eqqarsaatigalugu suliniuteqarput.


Ilaatigut  siunertaavoq  nunatsinni  sanaartornermik  suliassaqarfimmi  
piginnaasanik  ineriartortitsinerup  siuarsarneqarnissaa,  
assersuutigalugu  suliakkerneqartumit  suliakkerneqarsinnaasunik  
toqqaanikkut,  ilaatigullu  siunertaalluni  suliassaqarfimmi  
assersuutigalugu  ilinniartunik  atorfinitsitsinikkut  sulisunik  
ilinniartitsinerup  siuarsarneqarnissaa.  Aammattaaq  pissutsit  allat,  
assersuutigalugu  akileraartarnermut  tunngasut,  avatangiisinut  
tunngasut  il.il.  ilanngunneqarnissaannut  periarfissat  
misissorneqarnissaat eqqarsaataavoq.


Ukiup ingerlanerani kingusinnerusukkut – Naalakkersuisut sinnerlugit  
–  Inatsisartunut  aalajangersimasumik  saqqummiinissara  
pilersaarutaavoq.”


Qulaani  allassimasut  tunuliaqutaralugit  sanaartornermik  suliaqarfinni 
ilinniarfiusut  amerlanerit  pissarsiarineqarnissaat  aamma  nunatsinni 
sanaartornermik  suliaqarfinni  ilaatigut  nunatsinni  najukkani  sulisitsisut 
toqqarneqarnerisigut  piginnaasanik  ineriartortitsinerup  siuarsarneqarnissaa 
qulakkeerniarlugu Naalakkersuisut tigussaasumik qanoq iliuuseqalersaarnersut 

Attaveqaqatigiinnermut  Ineqarnermullu  ataatsimiititaliap  naatsumik 
nassuiaatigeqquaa.  


Akissut:
Suliniummi  tamatumani  suliassaq  siulleq  tassaavoq  Inatsisartut  ukiamut 
ataatsimiinneranni  Naalakkersuisut  sanaartornermi  neqerooruteqartitsisarneq  pillugu 
Inatsisartut inatsisaata nr. 11-p, 2. december 2009-meersup (neqerooruteqartitsisarneq 
pillugu  inatsit)  allannguutissaatut  siunnersuuteqarnissaat.  Inatsisissatut  siunnersuut 
taanna  naapertorlugu  suliariumannittussarsiuussisunut  sanaartugassanik 
neqerooruteqartitsisarneq  pillugu  inatsimmi  §  1,  imm.  2-mi  taaneqartunik 
neqerooruteqartitsinermi  inuiaqatigiit  aningaasaqarnerannut  tunngasunik 
ilanngussinissamut  atugassarititaasunik  Naalakkersuisut  nalunaarummi 
aalajangersaanissaannut piginnaatitsiviusumik aalajangersakkamik ilanngussisoqarpoq.


Pisortat  neqeroortitsisuusut allallu neqeroortitsisuusut neqerooruteqartitsisarneq pillugu 
inatsimmi  ilaatinneqartut  suliakkiisoqartillugu  akigititaasoq  kisiat  isiginiarnagu 
inuiaqatigiit  aningaasaqarnerannut  tunngasunik  ilanngussisarnissaasa  pinngitsoorani 
pinerusalersinneqarnissaa siunertaavoq.


Neqeroortitsisussaq assersuutigalugu neqeroortitsinermut najoqqutassiamini  suliassap 
pineqartup ingerlanneqarnerani ilinniartunik (amerlanerpaanik) atorfinitsitsinissaq pillugu 
piumasaqaatinik unammilleqatigiinnertut ittunik piumasaqarsinnaavoq. Taamaaliornikkut 
neqerooruteqartut  suliffeqarfiutiminni  ilinniartoqartarnissaat  siuarsarneqarsinnaavoq, 
taamaalilluni amerlanerusut sanaartornermut tunngasuni ilinniartinneqartalersinnaallutik. 
Sanaartugassamut  neqeroortitsinermi  neqeroortitsisuusoq  assersuutigalugu 
entreprenørerisap  piginnaasaanik  atuinissamik  piumasaqarpat,  entreprenøritut 
mesteritullu  suliffeqarfinni  piginnaasanik  ineriartortitsinerup  siuarsarneqarnissaa, 
tamatuma nassatarisinnaavaa.


Tamanna  neqeroortitsisut  neqeroortitsinerminni  inuiaqatigiit  aningaasaqarnerannut 
tunngasunik  ilanngussinissamut  periarfissarpassuisa  ilaannut  assersuutissaannaavoq. 
Suliniummi  pingaarnertut  inuiaqatigiinni  teknologiikkut  aningaasaqarnikkullu 
ineriartornerup siuarsarneqarnissaa siunertaavoq.


Inatsisissatut  siunnersuutip  Inatsisartunit  akuerineqarnissaa  apeqqutaatillugu 
malittarisassat  najoqqutassallu  neqeroortitsisartut  neqerooruteqartitsisarneq  pillugu 
inatsimmi  taaneqartut  malitassaannik  imalimmik  nalunaarummik  atuutilersitsinissaq 
tullinnguutissaaq.  Tamatuma  ukiut  nikinnerisa  nalaanni  pisinnaanissaa 
pilersaarutaavoq.


Inuiaqatigiiit aningaasaqarnerannut tunngasut, taakkununnga ilanngullugit suliassaqarfiit 
sorliit  –  assersuutigalugu  kiassaanermik  pitsanngorsaaneq,  avatangiisinik 
pitsanngorsaaneq,  piginnaasanik  ineriartortitsineq,  ilinniartitaaneq,  isumaginninnermut 
tunngasut  il.il.  -  neqeroorutit  naliliiffigineqarneranni  pingaartinneqartariaqartut 
siunertaralugit  piumasaqaatinik atuinissamut malittarisassiortoqarnissaa nalunaarummi 
isumaavoq.  Piumasaqaatit  allat  tassaasinnaapput  assersuutigalugu 
neqerooruteqartuusut inuiaqatigiinni isumaginninnermilu akisussaaffiinut piumasaqaatit 
nassuiakkat,  Corporate  Social  Responsibility-mi  (CSR)  tunngaviusut  naapertorlugit. 
Tamatumani  entreprenøritut  suliffeqarfimmut  assersuutigalugu  inuusuttunut 

inooqataanikkut  ajattorneqartunut  ilinniartutut  inissaqartitsinissaq  praktikertitsinissarlu, 
sullivimmi  avatangiisinik  isumannaallisaanermillu,  piginnaasanik  ineriartortitsinermik 
ilinniartitseqqinnermillu  il.il.  aaqqissuussaasumik  suliaqarnissaq 
ilanngunneqarsinnaapput.


Ilinniartunut  ullumikkut  neqerooruteqartitsisarneq  pillugu  inatsimmi  §  1,  imm.  2-mi 
ilaatinneqartunut  tunngatillugu  neqeroortitsisuusut  Sanaartornermi  ilinniartoqartarneq 
pillugu  Namminersorlutik  Oqartussat  nalunaarutaat  nr.  10,  12.  juli.  2010-meersoq, 
neqerooruteqartitsisarneq  pillugu  inatsit  naapertorlugu  atuutilersinneqartoq 
(ilinniartoqarneq pillugu nalunaarut) malissavaat.


Ilinniartoqarneq  pillugu  nalunaarummi  sanaartugassani  ilaatigut  Namminersorlutik 
Oqartussanit  kommuniniillu  neqeroortitsivigineqartuni  ilinniartoqartarnissamik 
piumasaqaateqarneq  minnerpaatut  piumasaqaatitut  isigisariaqarpoq.  Taamaattorli 
sanaartugassamut  aalajangersimasumut  ilinniartunik  atorfinitsitsinerup  (minnerpaatut 
piumasaqaatip  saniatigut)  ”aningaasaqarnikkut  pitsaanerpaamik neqerooruteqartumut” 
suliakkiiniarluni  suliariumannittussarsiuussinermi  ilanngussassatut 
toqqarneqarsinnaavoq.  Taamaattumik  isumassarsiat  qulaani  allassimasuni 
nassuiakkakka  naapertorlugit  ilinniarfissat  amerlanerusut  pilersinneqarnissaat 
siunertaralugu  sanaartugassanik  suliariumannittussarsiuussinermi  ilinniartunik 
atorfinitsitsisarnissap unammilliutigineqarnissaa naapertuutissaaq.


Ataatsimiititaliaq  nassuiaammut  apeqqutissaqarpat  paasisaqarnerujumappalluunniit 
soorunami piareersimavunga.


Inussiarnersumik inuulluaqqusillunga


Jens B. Frederiksen





